
32 il yol gələn qəhrəmanlıq
Azərbaycan Respublikasının Prezidenti İlham Əliyevin 25 iyun 2024-cü il tarixli 
sərəncamı ilə Natiq Səlim oğlu Qasımova Azərbaycanın Milli Qəhrəmanı adı ve-
rilməsini mingəçevirlilər böyük sevinclə qarşılayıblar. Şəhər icra hakimiyyətinin 
təşkilatçılığı ilə Mingəçevir Şəhidlər xiyabanında  qəhrəmanın xatirəsi ehtiramla 
yad edilib. 

Şəhər rəsmiləri, hüquq-mühafizə 
orqanlarının rəhbərləri, YAP fəalları, icti-
maiyyət nümayəndələri, şəhid ailələrinin 
üzvləri, qazilər, əmək və müharibə ve-
teranlarının iştirak etdiyi tədbirdə əvvəl-
cə Azərbaycanın Milli Qəhrəmanı Natiq 
Səlim oğlu Qasımovun  rəmzi məzarı 
ziyarət olunub. 

Mingəçevir Şəhər İcra Hakimiyyətinin 
başçısı İlham İsmayılov   Prezident İlham 
Əliyevin sözügedən sərəncamı haqqında 
məlumat verərək, bunun qəhrəmanlığa 
əsl qədir-qiymət ifadəsi olduğunu söylə-
di. Sonra o, Birinci Qarabağ müharibəsi 
dövründə könüllü olaraq cəbhəyə getmiş 
Natiq Qasımovun döyüşlərdə böyük şü-
caət göstərdiyini xatırladıb. Qeyd edib ki, 

onun qəhrəmanlağı bütün azərbaycanlı-
ların dillər əzbəri olmuşdur. 

Bildirildi ki, Rusiyada çıxan “Oqon-
yok” jurnalının Natiqdən bəhs edən 
məqaləsi Azərbaycan oğlunun vətənpər-
vərliyini dünyaya tanıtmışdır. Böyük 
Britaniyanın “Broken Pot Media” şirkəti 
tərəfindən çəkilmiş, rejissoru və ssenari 
müəllifi  Karan Sınqh olan “Oğul” sənəd-
li filmində erməni səhra komandiri Vitali 
Balasanyan əsir düşmüş Natiqin tanış 
gəldiyini, lakin xatırlaya bilmədiyini söy-
ləsə də, sonra məlum olub ki, onun din-
dirilməsində iştirak edibmiş. İtalyan hərbi 
fotoqrafı Enriko Sarsin də orada olub və 
sonradan verdiyi müsahibədə Balasan-
yanın yalanını ifşa edib. Əsl həqiqət isə 

belə olub ki, Əsgəranda strateji mövqedə 
yerləşən alban kilsəsində mübarizəni da-
vam etdirən Natiq təkbaşına 5 gün ac-su-
suz, gecə-gündüz vuruşaraq düşmənləri 
bu posta yaxın buraxmayıb. Ermənilər 
fitnə işlədərək ona çatdırıblar ki, əgər 
təslim olmasa, girov götürdükləri 22 Xo-
calı sakinini öldürəcəklər. O razı olmayıb 
ki, günahsız xocalılıları güllələsinlər və 
Azərbaycan bayrağını sinəsinə sıxıb er-
mənilərin üzərinə gedib...

Natiq Qasımov “Qarabağ şahinləri” 
dəstəsinin tərkibində Əsgəranın, Xana-
badın, Xramortun düşmən işğalından 
qorunması uğrunda gedən  döyüşlərdə 
iştirak edib, rəşadət göstərib, erməni 
vandallarına qarşı mərdliklə vuruşub. 
Mərasimdə xüsusi qeyd edilib ki, Na-
tiq kimi oğulların qanı yerdə qalmayıb. 
2020-ci ilin payızında  günlük Vətən 
müharibəsində və 2023-cü ilin sentyabr 
ayında antiterror əməliyyatları zamanı 
Azərbaycanın ərazi bütövlüyü tam təmin 
olunub, şəhidlərimizin ruhu şad olub.   

Mərasimdə Natiqin müəllimi Sahibə 
Rəsulova, Birinci Qarabağ müharibə-
si qazisi Əbülfət Babayev, Azərbaycan 
İES-in təmsilçisi Adil İsmayılov, şəhid 
anası İranə Həsənova, ictimaiyyət nü-
mayəndəsi İnqilab Şirinli çıxış edərək 
Natiq Qasımovla bağlı xatirələrindən 
danışıb,  şəhidlərimizə Allahdan rəhmət 
diləyiblər. 

Azərbaycanın Milli Qəhrəmanı Natiq 
Qasımovun qardaşı Nofəl Qasımov ölkə 
Prezidentin göstərdiyi bu diqqətə görə 
ailəsi adından minnətdarlığını ifadə edib.

İl ar HƏ ƏNO , 
XQ-nin l ə mü iri

M v r

Tanınmış şair Çingiz Əlioğlu 1944-cü ildə Bakıda dünyaya gəlib. Atası Şuşanın 
Malıbəyli kəndindən, anası isə Füzulidəndir. Orta məktəbi Füzulidə oxuyub, sonra 
M.Əzizbəyov adına Azərbaycan Neft və Kimya İnstitutunu (İndiki Dövlət Neft 
və Sənaye Universitetini) bitirib. Amma oradan mühəndislik diplomu alan Vaqif 
İbrahim, Cəmşid Əmirov, Rüstəm İbrahimbəyov, Bağır Seyidzadə, Cəmil Fərəcov, 
Salatın Əsgərova və digərləri kimi öz ixtisası üzrə çalışmayıb, Müşfiqin təbirincə 
desək, “ruh və qəlb münəndisi” olmağa üstünlük verib. Elə ilk əmək fəaliyyətinə də 
“Gənclik” nəşriyyatında başlayıb.    

Çingiz Əlioğlunun “Nikbinlik” adlı ilk 
kitabı 1 6 -cu ildə çıxıb və poeziyaya 
istedadlı bir şairin gəlməsindən soraq ve-
rib. Sonralar onun “Vağzallar... Yollar...”, 
“Soraqlar sevgi məni”, “Ömür ağacı”, “Al-

nından ay doğan adam”, “Günəşli daya-
nacaqlar”, “Görüşdən ayrılığa”, “Tanrını 
tanı” və sair kitabları işıq üzü görüb və 
oxucu zövqlərini oxşayıb. 

– Bu misraları onun həyat leytmotivi 
də saymaq olar. Əsərləri keçmiş SSRİ 
və bir çox Avropa xalqlarının dillərinə 
tərcümə olunub. Beynəlxalq poeziya 
festivallarında, konfranslarda uğurla işti-
rak edib.  “Çərçivə” adlı kitabı Rusiyada 
35 min dollar mükafata layiq görülüb və 
həmin məbləğin hamısını kitabını 10 gün 
ərzində çap etmiş nəşriyyata bağışla-
yıb. Çingiz müəllim bədii tərcümə ilə də 
ciddi məşğul olub. Son tərcümə etdiyi 
kitab 2 cildlik dünya ədəbiyyatı ilə bağlı 
müntəxəbat olub.

Sumqayıt ədəbi birliyinin üzvü olmuş 
metallurq-şair Rəşid İsgəndərov (Qazax-
lı) danışırdı ki, respublika komsomolu 
Mərkəzi Komitəsində gənc yazıçıların 
6-cı Ümumittifaq müşavirəsinə nümayən-
dələr seçiləndə onun poladəridən olduğu 
nəzərə alınaraq, Vaqif İbrahim və Çin-
giz Əlioğlu ilə bərabər Moskvaya gön-
dərilməsi qərara alınıb. Ona qədər eyni 
şəhərdə yaşadığı Vaqif İbrahimi yaxşı 
tanısa da, Çingiz müəllimlə aralarında 
məhz həmin səfər zamanı səmimi ünsiy-
yət yaranıb. Bir neçə gün ərzində onun 
yüksək insani keyfiyyətlərinə, şair kimi 
fərqli cəhətlərinə yaxından bələd olub və 
yaradıcılıq uğurlarını həvəslə izləməyə 
başlayıb.  

Çingiz Əlioğlu uzun müddət Mədə-
niyyət Nazirliyində məsul vəzifələrdə ça-
lışıb, Azərbaycan Yazıçılar Birliyində po-
eziya bölməsinə rəhbərlik edib. Həmişə 
yazılarını maraqla oxuduğum filologiya 
elmləri doktoru, professor Rüstəm Ka-
mal onu Azərbaycan avanqard şeirinin 
görkəmli nümayəndəsi sayır. Çingiz Əli-
oğlu haqqında qələmə aldığı “Dilin ma-
gik təcrübəsi” məqaləsində yazır: “Heç 
kimə sirr deyil ki, Çingiz Əlioğlunun dili 

səs simvolizmi deyilən fenomen ilə sıx 
bağlıdır. Bu poeziyanın özəlliyi mətnlərin 
akustik xarakterindən gəlir. Səs simvoliz-
mi ayrı-ayrı səslərin, səs birləşmələrinin 
mistik mənalandırılması deməkdir. O, 

dildən gələn və təbiətdə eşitdiyini içinə 
yığıb oxuyur... Şeirlərinin adında da sə-
sin magiyasından yararlanır. Məsələn: 
“Qarğa və qırğı”, “Azman ozan”, “Rama-
na romanı” və s  Onun sözü oxuması 
münəccimin ulduzları oxuması kimidir:

Təkrir Ç.Əlioğlu poetikasının mühim 
hissəsini təşkil edir. Belə demək müm-
künsə, səs, söz təkrirləri onun qram-
matikasını əsaslandırır. Təkrir onun çox 
inandığı və güvəndiyi, şeirin fəlsəfəsini 
şərtləndirən poetik fiqurdur  Onun şe-
irlərində epitetlərin sıralanmasına baxın. 
Epitet sadəcə üslub vasitəsi deyil, poetik 
hadisəyə çevrilir. Sözlərin gözlənilməz 
konbinasiyası, bir-birinə assosiativ ke-
çidi obrazları görümlü edir. Ç.Əlioğlu o 
şairlərdəndir ki, epitet birbaşa metaforik 
effektə işləyir: “Çəlpəşik ömrümün ipini 
çözdüm”.

Çingiz Əlioğlu dünya poeziyasını 
mükəmməl bilsə də, nəfəsi, ruhu hə-
mişə milli, qədim poeziyamızın kök-
lərinə bağlıdır. Son illərdə bir qədər 
nasaz olduğu üçün separatçılardan tə-
mizlənmiş Qarabağa hələ gedə bilmə-
yib. “Sözün düzü, yenə oraları görmək 
istəyirəm. Amma hazırda ayaqlarım 
imkan vermir. Yeriyə bilmirəm. Düşü-
nürəm ki, oraları görmək arzumu real-
laşdıra biləcəyəm” – deyir. 

O, həm poeziyada, həm də həyatda 
təəccüb yarada bilən insandır. Bu baxım-
dan bilməyənlər üçün deyək ki, Çingiz 
Əlioğlu Arif Babayevin “Gün keçdi”, Vaqif 
Mustafayevin “Yaramaz” bədii filmlərin-
də də rollara çəkilib. Amma məmur, tər-
cüməçi, şair, aktyor təyinləri olsa da, o, 
özünü, təbii ki, şair kimi  daha rahat hiss 
edir.

Şeirlərindən birində şair dünyaya üz 
tutur: 

Düz 80 ildir ki, “Mənim bu həyatla öz 
hesabım var”, – deyən Çingiz Əlioğlunun 
dünya ilə yarışı davam edir. Çox istərdik 
ki, bu yarış daha da uzunömürlü olsun.

Əli NƏCƏFXANL   
XQ

Poetik ömrün hesabatı

Özbəkistanda beynəlxalq muğam forumu

UNESCO və İSESCO-nun himayəsi altında Özbəkistanın Cizzax vilayətinin Zamin 
şəhərindəki “Zaminsoy” kompleksində muğam üzrə II Beynəlxalq forumun açılışı 
olub. Dörd gün çəkəcək musiqi bayramına dünyanın 80-dən artıq ölkəsindən gələn 
400-dən çox nümayəndə qatılıb.   

Açılış mərasiminə TÜRKSOY-un Baş 
katibi Sultan Rayev, Beynəlxalq Türk 
Mədəniyyəti və İrsi Fondunun preziden-
ti Aktota Raimkulova, TÜRKPA-nın Baş 
katibi Mehmet Surayya Er, UNESCO Baş 
Konfransının prezidenti xanım Simona 
Mikulesku, ICESCO-nun baş direktoru 
Səlim əl-Malik, Türkiyə Prezidentinin baş 
məsləhətçisi Yalçın Topçu, Qazaxıstan 
Prezidentinin müşaviri Malik Otarbayev, 
Qırğızıstanın mədəniyyət, informasiya, 
idman və gənclər siyasəti naziri Altınbek 
Maqsutov, Azərbaycanın mədəniyyət na-
ziri Adil Kərimli, Özbəkistanda fəaliyyət 
göstərən səfirlər, beynəlxalq təşkilatların 
nümayəndələri, Özbəkistanın elm, mə-
dəniyyət və incəsənət xadimləri, ictima-
iyyətin nümayəndələri, jurnalistlər qatılıb. 

Azərbaycan nümayəndə heyətinin 
tərkibində Milli Konservatoriyanın rekto-
ru, Xalq artisti, professor Səyavuş Kəri-
mi,  prorektor, professor Lalə Hüseyno-
va, Xalq artistləri Alim Qasımov, Mənsum 
İbrahimov, Əməkdar artist, Beynəlxalq 
Muğam Mərkəzinin direktoru Sahib Pa-
şazadə, alimlər, gənc ifaçılar var. 

Kompleksin ərazisində Özbəkistanın 
1  regionunun adət-ənənələrini, həyat 
tərzini əks etdirən etnoqrafik şəhərcik-pa-
vilyonlar, yerli mədəniyyət və incəsənət 
nümunələri nümayiş etdirilib. 

Musiqi bayramını Özbəkistan Prezi-
denti Şavkat Mirziyoyev açaraq bu mü-
nasibətlə tədbir iştirakçılarını təbrik edib, 
muğam sənətinin ölkənin simvolu oldu-
ğunu, özbək xalqının mənəvi həyatında 
mühüm yer tutduğunu bildirib. Dövlət 

başçısı deyib ki, müsəlman Şərqində Fə-
rabi, Biruni, İbn Sina, Əlişir Nəvai, Babur 
və digər dahi şəxsiyyətlər muğamın inki-
şafına böyük töhfələr verib. XX əsrdə Öz-
bəkistanda bu ənənəni Abdurauf Fitrət, 
Yunus Rəcəbi, muğam ifaçıları–Kamiljon 
Ataniyazov, Turqun Alimatov, Fəttahxan 
Mamadaliyev və digərləri davam etdirib. 

Şavkat Mirziyoyev təkrarsız muğam 
sənətinin UNESCO-nun bəşəriyyətin 
Qeyri-Maddi Mədəni İrs siyahısına  daxil 
edilməsinin təsadüfi olmadığını vurğula-
yıb. 

UNESCO Baş Konfransının prezi-
denti, xanım Simona Mikulesku, ICES-
CO-nun baş direktoru Səlim əl-Malik öz 
çıxışlarında Şərq dünyasında muğam 
sənətinin əhəmiyyəti haqqında söhbət 
açıblar. 

Sonra klassik mahnı və rəqslərdən 
ibarət böyük konsert proqramı təqdim 
olunub. 

Forum çərçivəsində muğam sənəti 
ilə bağlı beynəlxalq elmi-nəzəri konfrans, 
dəyirmi masalar keçiriləcək. Festivalda 
“Ən yaxşı muğam ansamblı”, “Ən yaxşı 
instrumental solo ifaçısı”, “Ən yaxşı vokal 
ifaçısı” nominasiyası üzrə qaliblər müəy-
yən ediləcək. Festivalın Beynəlxalq nü-
mayəndə heyətinin tərkibində Azərbay-
can, Amerika Birləşmiş Ştatları, Türkiyə, 
Hindistan, Misir və Özbəkistan nümayən-
dələri təmsil olunub.  

Musiqi bayramı iyunun 30-dək davam 
edəcək. 

Qulu ƏNGƏRLİ,  
XQ-nin üsusi mü iri

Gənc rəssamın “Uğura ilk addımı”

Gürcüstan paytaxtındakı M.F.Axundzadə adına Azərbaycan Mədəniyyəti 
Muzeyində gənc rəssam Turanə Süleymanlının “Uğura ilk addımım” adlı ilk fərdi 
sərgisi açılıb.

Sərginin açılışında ölkəmizin Gür-
cüstandakı səfirliyinin əməkdaşları və 
ictimaiyyət nümayəndələri iştirak ediblər. 
Muzeyin direktoru Leyla Əliyeva gənc 

rəssamı təbrik edib, ona yaradıcılıq uğur-
ları arzulayıb.

Səfirliyin əməkdaşı Ramiz Hacızadə 
çıxışında azərbaycanlı gənclərin elmə, 
incəsənətə və mədəniyyətə marağının 

artmasını yüksək qiymətləndirib. Bildirib 
ki, Azərbaycan dövləti soydaşlarımıza, 
xüsusən də gənclərin inkişafına xüsu-
si diqqət yetirir. Səfirlik də gənclərə hər 
zaman dəstək olub və yenə də olacaq. 
Diplomat gənc rəssamı təbrik edib, uğur-
lar arzulayıb.

Gürcüstan Azərbaycanlıları Konqre-
sinin sədri Hüseyn Yusubov  isə deyib 
ki, son zamanlar azərbaycanlı gənclərin 
asudə vaxtlarının səmərəli təşkili, onlara 
göstərilən diqqət və dəstək öz müsbət 
nəticəsini göstərir. Bu gün gənc rəs-
samların sərgisinin təşkili, gənclərimizin 
idman və bilik yarışlarında qazandıqları 
uğurlar bunu deməyə əsas verir.

Sərginin təşkili və göstərilən diqqətə 
görə təşəkkürünü bildirən Turanə Süley-
manlının Azərbaycan, Gürcüstan və Tür-
kiyə dostluğunu əks etdirən, eləcə də mil-
li adət və ənənələrdən bəhs edən əsərləri 
böyük maraqla qarşılanıb.

XQ

Görkəmli ədəbiyyatșünas, pedaqoq, təșkilatçı

AMEA Ədəbiyyat İnstitutunda görkəmli ədəbiyyatşünas alim, tərcüməçi, 
pedaqoq, nasir, akademik Məmməd Arif Dadaşzadənin 120 illiyinə həsr olunmuş 
elmi sessiya keçirilib.

Elmi məclisdə iştirak edən yubiliyarın 
ailə üzvləri, Yazıçılar Birliyinin təmsil-
çiləri, Ədəbiyyat və Folklor institutları-
nın əməkdaşları və jurnalistlər əvvəlcə 
akademik Məmməd Arif Dadaşzadənin 
həyat və fəaliyyətini əks etdirən sərgi ilə 
tanış olublar.

Toplantını giriş sözü ilə açan AMEA-
nın prezidenti, Ədəbiyyat İnstitutunun 
direktoru, akademik İsa Həbibbəyli Məm-
məd Arif Dadaşzadənin mənalı ömür 
yolundan, zəngin elmi yaradıcılığından 

bəhs edib, alimin XX əsr Azərbaycan 
ədəbi-tənqidinin və ədəbiyyatşünaslıq 
elminin inkişafında mühüm xidmətləri ol-
duğunu vurğulayıb.

O, görkəmli elm xadimi Məmməd Arif 
Dadaşzadənin Nizami Gəncəvi adına 
Ədəbiyyat İnstitutunun yaranmasında, 
təşəkkülündə, strukturunun və fəaliyyət 
istiqamətlərinin müəyyənləşdirilməsində 
xüsusi rolu olduğunu bildirib. 

Qeyd edilib ki, Məmməd Arif Dadaş-
zadə yenilikçi mövqeyi ilə Azərbaycan 

ədəbiyyatşünaslığında silinməz izlər qo-
yub. Onun XX əsr Azərbaycan dramatur-
giyasının əsas yaradıcılarından biri olan 
Cəfər Cabbarlıya həsr olunmuş monoq-
rafiyası geniş həcmli elmi əsərlər sıra-
sında xüsusi çəkiyə malikdir. Həmçinin 
akademik Məmməd Arif Dadaşzadənin 
“Səməd Vurğunun dramaturgiyası” adlı 
monoqrafiyası Xalq şairi Səməd Vurğu-
nun yaradıcılığının monoqrafik miqyasda 
öyrənilməsində etibarlı elmi bələdçidir.

Ədəbiyyat İnstitutunun XX əsr (sovet 
dövrü) Azərbaycan ədəbiyyatı şöbəsinin 
müdiri, filologiya elmləri doktoru, profes-
sor Asif Rüstəmli “Ədəbiyyat İnstitutunun 
yaradılması və təşəkkülündə Məmməd 
Arif Dadaşzadənin yeri və rolu”, Ədə-
biyyat nəzəriyyəsi şöbəsinin müdiri, filo-
logiya elmləri doktoru, professor Tahirə 
Məmməd “Cəfər Cabbarlının yaradıcılıq 
metodu akademik Məmməd Arifin təd- 
qiqatlarında”, Ədəbi tənqid şöbəsinin mü-
diri filologiya elmləri doktoru Vaqif Yusifli 
“Akademik Məmməd Arif Dadaşzadənin 
ədəbi-tənqidi görüşləri” adlı məruzələrlə 
çıxış ediblər. Digər çıxış edənlər də ədə-
biyyatşünas alimin çoxcəhətli yaradıcılı-
ğını müxtəlif aspektlərdən təhlil ediblər.

Sonda Məmməd Arif Dadaşzadənin 
nəvəsi, Bakı Musiqi Akademiyasının pro-
fessoru Zümrüd Dadaşzadə babasının 
xatirəsinə göstərilən diqqətə görə AMEA 
rəhbərliyinə və iştirakçılara təşəkkürünü 
bildirib.

